
Na osnovu člana 124. i člana 163. stav (7) Zakona o visokom obrazovanju (Sl. novine Kantona Sarajevo br. 42/13. – Prečišćeni tekst), člana 104. Statuta Univerziteta u Sarajevu, te člana 7. Pravilnika o režimu postdiplomskog studija i postupku odbrane magistarskog rada, Vijeće Fakulteta, na prijedlog Odsjeka politologije, na sjednici održanoj 14. 01. 2020. godine, donijelo je Odluku o imenovanju Komisije za ocjenu uslova kandidata Ibrahima Efendića i podobnosti teme magistarskog rada pod naslovom: „KONTRADIKCIJE U SAVREMENOM ISLAMSKO-TEOLOŠKOM POIMANJU DRŽAVE: FUNDAMENTALISTIČKA TEOKRATIJA KAO GLOKALIZACIJSKI PRODUKT“ u sastavu: prof. dr. Elvis Fejzić, predsjednik; prof. dr. Elmir Sadiković, član; prof. dr. Nedžma Džananović-Miraščija, član. Nakon što je ostvarila uvid u prijavu magistarskog rada Komisija podnosi slijedeći
I Z V J E Š T A J

Komisija konstatira da je kandidat Ibrahim Efendić ispunio zakonom predviđene uslove da bi pristupio izradi magistarskog rada.

Prilozima uz prijavu teze – priloženi su biografija, obrazloženje teme i metodološkog pristupa sa preliminarnim sadržajem te osnovni popis literature koja će biti korištena tokom pisanja magistarskog rada – Ibrahim Efendić ispunio je formalne pretpostavke da se njegova prijava uzme u razmatranje.

Komisija ocjenjuje da je predložena tema znanstveno relevantna i podobna kao tema magistarskog rada. Obrazloženje ove ocjene slijedi:  

BIOGRAFIJA

Ibrahim Efendić rođen je u Željeznom Polju – Žepče 1948. godine. Završio je Filozofski fakultet u Kraljevini  Maroku 1974. godine. Svoj radni vijek započeo je u IK Krivaja –Zavidovići od 1976. godine kao prevodilac francuskog jezika. Slijedeće 1977. godine odlazi u Irak na poziciju sekretara Pogona IK KRIVAJA, a zatim komercijalnog rokovdioca istog poduzeća. U Iraku ostaje da radi do 1982. godine. U diplomatsku službu stupa, u Saveznom sekretarijatu za inostrane poslove u Beogradu, 1982. godine. 
U diplomatskom predstavništvu SFRJ u Bagdadu radio je, od 1982. do 1987. godine, na poziciji II sekretara za ekonomske poslove. Od 1987. do 1990. godine radio je u sjedištu Saveznog sekretarijata za inostrne poslove u Beogradu, na poslovima I sekretara-savjetnika. U periodu od 1987. do 1989. godine pohađao je i završio obaveznu diplomatsku školu u SSIP-u. 1990. godine raspoređen je na poslove I sekretara u Ambasadu SFRJ u UAE. Nakon dvije godine, tj. 1992. godine imenovan je za O.P.a.i. u istoj amabasadi. Na toj poziciji zatekao ga je početak rata u Bosni i Hercegovini, nakon čega je, četiri dana poslije međunarodnog priznanja države Bosne i Hercegovine, dao ostavku na dužnost otpravnika poslov a.i. u Ambasadi SFRJ u UAE. Tada raskida radni odnos sa Saveznim sekretarijatom za inostrane poslove u Beogradu i osniva Ambasadu Republike Bosne i Hercegovine u UAE, u kojoj ostaje angažiran do 1994. godine. 
Na prijedlog tadašnjeg ministra vanjskih poslova Bosne i Hercegovine dr. Irfana Ljubijankića vratio se u Sarajevo 1994. godine – kao profesionalac iz SSIP-a i šef Ambasade Bosne i Hercegovine u UAE – da pomogne razvoj MVP BiH, gdje preuzima poziciju vršioca dužnosti pomoćnika ministra za bilateralne odnose, a zatim načelnika Odsjeka za Aziju i Afriku. U diplomatskim misijama Bosne i Hercegovine, u svojstvu njihovog šefa, radio je u: UAE od 1992.-1994. godine, Jordanu 1997.-2001. godine, Iranu 2001.-2004. godine, Južnoafričkoj Republici u toku 2005. godine, a u navedenom svojstvu radi u Libiji od 2012. godine i tu dužnost još uvijek obavlja. Sa grupom predavača iz MVP BiH držao je predavanja u toku 2006. godine, iz oblasti bilateralnih odnosa i historije diplomatije za potencijalne kandidate za diplomatsku službu, u Tuzli, Zenici, Mostaru i Bihaću. Učestvovao je na različitim diplomatskim seminarima u inostranstvu kao, na primjer, u Pekingu, Madridu i Teheranu, a u našoj zemlji više puta sudjelovao je na diplomatskim seminarima u Sarajevu i Neumu. Napisao je roman „Duga noć“, pet zbirki poezije „Okamenjena sjećanja“, „Putovanja u tišinu“, „Raspjevana tišina“, „Molitve za ljubav“, „Tuaregova ispovijest“ i knjigu memoara „Moj put u diplomatiju“. Aktivno se služi engleskim, francuskim i arapskim jezikom, a pasivno njemačkim, španskim i perzijskim jezikom.

OBRAZLOŽENJE

TEME MAGISTARSKOG RADA
Kandidat na slijedeći način koncipira i strukturira svoj magistarski rad:

1. Uvod: koncepcijsko-metodološki okvir
1.1. Motivi i kontekst

1.2. Predmet istraživanja

1.3. Ciljevi i prognoze istraživanja

1.4. Metode istraživanja

1.5. Hipoteze: generalna  i pomoćne

1.6. Temporalno-prostorni aspekti istraživanja

2. Država, društvo i politički islam

2.1.  Različita shvatanja države u politologiji

2.2.  Pojam i značenje islamske teologije

2.3.  Islamsko poimanje države i društva 

3.   Politika, ekonomija i islamska teologija       

3.1.  Islamsko i konvencionalno bankarstvo

3.2.  Islam i ekonomija: odnos prema zelenaštvu i kamati 

3.3.  Zekat: porez ili milostinja?

4.   Islam, demokratija i sekularizam

4.1.  Demokratija i islam: komparacija političkih režima

4.2.  Islam i sekularistička politika

4.3.  Demokratski potencijal islamskih režima vlasti

5. Islam, fundamentalizam i politika

5.1.  Vizije politike u islamskoj teologiji

5.2.  Korijeni vjerskog fundamentalizma

5.3.  Islamski fundamentalizam kao ideologija

6. Fundamentalističke grupe, terorizam i islam

6.1.  Izvori i generatori islamskog terorizma

2.2.  Marginalizirane grupe u društvu i terorizam

2.3.  Oblici borbe protiv terorizma

7.   Bosanskohercegovačka iskustva s islamskim fundamentalizmom

7.1.  Nastanak i uticaj različitih islamističkih organizacija u Bosni i Hercegovini

7.2.  Organizacija „Muslimanska braća“ i grupa „Mladi muslimani“: ideološke korelacije i ideje

7.3.  Agresivni ideološki uticaji na bosanskohercegovačke muslimane i mogućnosti preventivne politike

8. Zaključna razmatranja

8.1. Kritički osvrt i analiza pretpostavki u istraživanju

8.2. Sintetički prijedlozi i preporuke

9. Literatura

10. Biografija

* * *

U okviru uvodnog poglavlja Ibrahim Efendić – prema ustaljenim uzusima – definira koncepcijsko-metodološki okvir svoje magistarske radnje. Demonstrirajući metodološko znanje obrazlože motive i kontekst istraživanja, predmet i ciljeve magistarske teze, istraživačke metode, generalnu i pomoćne hipoteze te temporalno-prostornu dimenziju istraživanja. Iz ovoga segmenta kandidatove prijave u nastavku će biti obrazložen dio koji se odnosi na definiranje predmeta rada i hipoteze.

Kandidat demonstrira sposobnost da, bez rasplinutosti i konfuzije, jasno i razgovjetno formulira predmet svog istraživanja: on hoće da istraži različite aspekte poimanja države u politologiji općenito i posebno kako se taj pojam tretira i tumači u islamskoj teologiji i jurisprudenciji. U tom smislu objekt razmatranja će predstavljati pitanje ekonomije u islamskoj teologiji pod čime se podrazumijeva konvencionalno i islamsko bankarstvo kao i sporno pitanje; kamate ili zelenaštva koje je predmet diferentnog tumačenja islamskih teologa. U toj sferi će se istraživati i zekat kao pojam u kojem isto tako postoje razmimoilaženja u tumačenju – obligacionog davanja u vidu poreza na imovinu pojedinaca u bivšim islamskim državnim strukturama ili kao milostinje u savremenom dobu. Nezaobilazan predmet istraživanja biće i poimanje demokratije, sekularizma i ateizma u islamskom klasičnom i modernom učenju te veoma širok spektar tumačenja svakog od nabrojanih pojmova. Najveća znatiželja, motiv i podsticaj ovog rada je predmet istraživanja korijena vjerskog fundamentalizma u svijetu, sa posebnim osvrtom na islamski fundamentalizam iz kojeg se izrodio vjerski ekstremizma i njegov ekstremni izraz terorizam. Uz ovaj fenomen, neminovno je pitanje definisanja i analize pozicije žene u islamskom učenju i u praktičnom životu. Poseban i naglašen fokus biće stavljen na genezu političkog islama u Bosni i Hercegovini, bosanskohercegovačko iskustvo s islamskim fundamentalizmom, agresivnim ideološkim uticajem islamističkih organizacija u Bosni i Hercegovini. 

U magistarskoj tezi formulirana je slijedeća generalna hipoteza: Teorijske koncepcije države i društva u islamskoj teologiji su kontroverzne, neprecizno definisane, različito interpretirane, često instrumentalizirane i prilagođavane interesima vladajućih ideologija, interesnih grupa i političkih režima, što je kao rezultat imalo radikalizaciju vjere i pojavu ekstremnih i terorističkih organizacija koje predstavljaju prijetnju regionalnom i globalnom miru, pri čemu ni Bosna i Hercegovina nije zaobiđena. Kandidat je formulirao i osmislio više pomoćnih hipoteza: a) Islamsko teološko poimanje je osciliralo tokom historije, gdje su se smjenjivali radikalniji i liberalniji pristupi odnosima u društvu, zavisno od političke stabilnosti unutar islamskih zemalja, opšteg obrazovnog i kulturnog nivoa društva i odnosa sa zemljama sa kojima se graničio islamski svijet.; b) Ukidanje turskog hilafeta, okupacija islamskih zemalja od strane zapadnih evropskih sila, sve očiglednijim doseljavanjem evropskih Jevreja u Palestinu su događaji koji su uslovili stvaranje političkog islama koji u svojoj biti zagovara islamski integrizam i obnavljanje hilafeta kao conditio sine qua non održanju i napretku islamskih naroda.; c) Pobjedom iranske islamske revolucije i implantiranje teokratskog režima u Iranu, objava iranskog režima islamskim narodima namjere o izvozu ideja islamske revolucije, rivalitet između Irana i Saudijske Arabije, koja je čuvar dva sveta islamska hrama, nastaje ubrzana radikalizacija islama i pojava ekstremnih vjerskih i terorističkih organizacija sa fundamentalističkim teorijama koje pozivaju rušenju nacionalnih granica i koruptivnih islamskih režima i uspostavi islamskog hilafeta.; d) Modernizam, sekularizam i fundamentalizam su glavne sukobljene struje, koje se javljaju u mnoštvu različitih međusobno suprotstavljenih oblika: modernizam poziva modernom tumačenju islama, sekularizam zagovara razdvajanje religije i politike, dok fundamentalizam propagira odanost tradicionalnom islamu i  gaji predrasude prema Zapadu.; e) Imenovanje nekih univerzalnih nauka islamskim (islamska ekonomija, islamsko bankarstva itd.) su fabrikacije određenih interesnih i fundamentalističkih organizacija, koje nisu donijele islamskim narodima korist, a unijele su zabunu. Pripisujući tim ,,naukama,, islamski karakter, njihovi protagonisti su ih uzdigli do nivoa religijskih dogmi.; f) Dolaskom demokratije devedesetih godina i rat u BiH otvorio se prostor dolasku pojedinaca i grupa iz nekih Islamskih zemalja, pod izgovorom vojne ili humanitarne pomoći bosanskohercegovačkih muslimanima, iza kojih su, pored časnih namjera pojedinaca, stajali programirani ciljevi radikaliziranja bosanskohercegovačkih muslimana i implantiranje fundamentalističkih i ekstremističkih teorija u BiH. Komisija smatra da je kandidat dobro osmislio i formulirao hipoteze i da će rad na njihovoj (ne)verifikaciji omogućiti kandidatu da dođe do spoznajno produktivnih uvida. 

U glavi dva bit će objašnjen, analiziran i kritički rekonstruiran kategorijalni pojmovni aparat u magistarskom radu. S tim u vezi, potrebno je detektirati i objasniti pojmove, na koje će se kandidat referirati u radu, kako bi elaborirao značaj diferentnih koncepcijskih vizija države u islamskoj teologiji. U tom smislu autor konstatira da država i društvo predstavljaju ključne pojmove u društvenim naukama i politologiji. Tako navodi da je, po jednoj teoriji, društvo sveobuhvatni, složeni, samodovoljni i zaokruženi socijalni poredak, pa je postojanje države jedan od neophodnih uslova za njegov opstanak i razvoj, dok je, po drugoj, prije svega anarhističkoj, država zlo koje nije nužno i sve države imaju u suštini isti karakter povezan sa nasiljem. U liberalnoj viziji društva i države ne postoji uvjerenje da će se uravnoteženo i tolerantno društvo moći prirodno razviti iz slobodnog djelovanja pojedinaca i udruženja. Za konzervativce uloga zakona nije održavanje slobode, nego čuvanje poretka. Društvo postoji izvan pojedinca i u odnosu na njega ima prioritet. Društvo se održava zahvaljujući sponama tradicije, autoriteta i opšteg morala. Diferentna su mišljenja islamskih teoretičara u pogledu društva i države. Radikalne škole smatraju da islam predstavlja vjeru i zakon, obrede i međuljudske odnose, vjeru i politiku, misiju i državu. Prema tome, država (u smislu panislamskog hilafeta) je vjerska i životna neminovnost. Rijetki su muslimanski teolozi koji zastupaju mišljenje da ne postoji dokaz da islam poziva na osnivanje države.

U glavi tri kandidat želi identificirati, detektirati i objasniti odnos između politike, ekonomije i islamske teologije. Prema njegovom uvidu, u islamskom svijetu konfrontiraju se dva pogleda na ekonomiju: konvencionalni-univerzalni i islamski koncept ekonomije. Taj pojam sadrži i paralelne forme bankarstva, tj. islamske i konvencionalne. U tom kontekstu će biti istražena i politički kontekstualizirana tema kamata, a zatim i zekata, u nekim tumačenjima spornog pitanja, jer se različito i dvostruko percipira kao porez i milostinja. Ta pitanja traže adekvatne odgovore, koje će kandidat pokušati dati u magistarskom radu, koristeći znanstveno-metodološki pristup, kako bi elaborirao komplicirani odnos politike i ekonomije u diferentnim islamsko-teološkim tumačenjima. 
U glavi četiri kandidat će istražiti i analitički demaskirati korelacije islama, demokratije i sekularizma. Tema demokratije i zaštita ljudskih prava sve se više problematizira u savremenim islamsko-teološkim raspravama, uključujući i status, odnosno tretman žene u islamu. Kandidat zato propituje da li postoje održive alternative islamsko-teokratskoj viziji države, a prije svega misli na promoviranje demokratije, političkog pluralizma i ljudskih prava? U magistarskom istraživanju će biti istražena i pojava sekularističkih pokreta u islamskom svijetu. S tim u vezi, kandidat se pita u kojoj su mjeri Zapad i prozapadni režimi u islamskom svijetu, kroz agresivno zagovaranje modernizacije i sekularizacije, doprinijeli radikalizaciji i zamahu političkog islama? Također, kandidat namjerava istražiti i uticaj sovjetske komunističke ideologije na jedan broj islamskih zemalja i propitati stvarnu ulogu i uticaj te radikalne ljevičarske ideologije na pojavu i razvoj radikalno-desničarskog političkog projekta koji se označava kao politički islam.
U glavi pet kandidat će istražiti vezu između islama, fundamentalizma i politike. Dakle, u ovom dijelu kandidat namjerava istražiti razloge koji su uzrokovali radikalizaciju religije u islamskom društvu i zašto često dolazi do preplitanje religije i politike: prelazak religije u politiku i, obratno, politike u religiju  i zašto ta međuzavisnost u nekim islamskim društvima tvori, uslovno rečeno, sveto dvojstvo. Akcenat će biti stavljen na različita poimanja države i društva i divergentno tumačenje vjerskih dogmi u islamskoj teologiji relevantnih za politiku i društvo. Zbog toga se kandidat pita koji su to praktični motivi koji vode određene religijske i političke organizacije u pravcu stvaranja društveno-političkog sistema poznatog pod  paradigmatičnim nazivom politički islam? Potrebno je provjeriti, hronološkim praćenjem razvoja islamske misli, da li se u originalnim islamskim izvorima nalaze osnove islamskog fanatizma, ekstremizma i radikalizma ili u reviziji i pogrešnoj interpretaciji kur`anske egzegeze i Muhamedove tradicije? 
U glavi šest kandidat istražuje povezanost fundamentalističkih grupa, terorizma i islama. Prema tome, kandidat pokušava istražiti otkud ideja da se od konvencionalne terorističke doktrine pređe na praktično formiranje islamske države sa teritorijama u Siriji, Iraku i Libiji? Jedno od ključnih pitanja koje postavlja kandidat je: u kojoj mjeri politički islam ima kapacitet da realizuje svoje tendencije političke dominacije u islamskom svijetu i povrati islamski hilafet? On kritički valorizira tvrdnje da je došlo vrijeme da islamska država predvodi čovječanstvo. Neophodno je problematizirati ovakve i slične stavove, proučiti ih i dokazati da li su i u kojoj mjeri u sukobu sa istinom? U ovom kontekstu posebno je važno istražiti uticaj političkog islama na svijest građanstva u islamskim državama, drugim političkim regijama i na globalnom planu.
U glavi sedam kandidat istražuje i problematizira iskustva bosanskohercegovačkih muslimana sa različitim verzijama islamsko-fundamentalističke politike. U tom smislu kandidat konstatira da su bosanskohercegovački muslimani od 1463. do austrougarske okupacije 1878. godine živjeli pod direktnim uticajem islamske vlasti i svjetonazora. Nakon toga su bosanski muslimani došli u dodir s evropskim političkim, pravnim i kulturnim ustanovama i vrijednostima. Stvoreni su uslovi za pojavu prvih vjerskih, autonomnih ustanova, odvojenih od sultana i šejhul-islama. Austrougarska je imala neskriveni politički cilj da odvoji bosanske muslimane od šejhul islama u Istambulu, a podredi ih svojoj vlasti. U tom cilju je formirana samostalna Islamska zajednica Bosni i Hercegovini. Pored Turske, bosanski muslimani nisu imali značajnije odnose sa islamskim svijetom. Tek od prve polovine 20. vijeka počeli su odlaziti studenti iz Bosne i Hercegovine na školovanje na Univerzitet Al-Azhar u Egiptu. Mada nema validnih raspoloživih podataka, kandidat konstatira da se logički nameće zaključak da su tadašnji studenti, poput Mehmeda Handžića, Kasima Dobrače i drugih usvojili ideje Muslimanske braće, koje su uticale na osnivanje organizacije Mladi muslimani u Bosni i Hercegovini. Bilo je još u to vrijeme nekih kontakata posredstvom jerusalimskog muftije Muhammeda Amina Al-Huseynia kao i princa libanskih druza Shakib Arslana. Sa Šiitima u Iranu, bosanski muslimani nisu imali prije 1979. godine skoro nikakve relacije. Uzimajući u obzir historijske, vjerske i kulturne veze bosanskohercegovačkih muslimana sa islamskim svijetom, moguće je potvrditi da je tek nakon prihvatanja i instaliranja demokratije u Bosni i Hercegovini 1990. godini počeo konstantno i planirano jačati uticaj različitih islamističkih skupina. Ovu tezu kandidat namjerava objektivno, sadržajno i akademski disciplinirano elaborirati i navesti niz dokaza i činjenica iz sfere praktične politike. 

U završnim razmatranjima kandidat će dati kritički osvrt na provedeno istraživanje i utvrditi da li su prvobitne pretpostavke u istraživanju dokazane i potvrđene, na osnovu čega će ponuditi funkcionalne sintetičke prijedloge i sugestije, kao prilog budućim istraživanjima u ovoj oblasti. Imajući u vidu da su politički režimi vlasti i političke ideologije, kao oblasti u politologiji, vrlo značajne u epohi pluralističke politike i neoliberalne globalizacije, rezultati ovog primijenjenog magistarskog istraživanja mogu biti itekako korisni budućim istraživačima.
PRIJEDLOG

Ibrahim Efendić u obrazloženju demonstrira kako nije slučajno odabrao temu magistarske teze i da mu ona nije ništa strano, nešto što treba iznova otkrivati i istraživati, već da uveliko vlada materijom o kojoj želi pisati u magistarskom radu. On, osim toga, uz znanja iz metodologije, već poznaje adekvatnu literaturu i, što je od posebne važnosti, kategorijalni aparat politologije što će mu omogućiti da se – bez difuzije i lutanja u značenjima – uspješno pozicionira u istraživanjima i teorijskim tumačenjima, kao i izlaganju svojih spoznajnih uvida. Postavio je, također, projekat svoje magistarske teze koncepcijski dobro, a njegova struktura obuhvata relevantne aspekte teme kojom se ova radnja bavi.

Budući da ispunjava zakonom predviđene uslove da pristupi pisanju magistarskog rada, i kako je, na drugoj strani, po mišljenju Komisije predložena tema politološki relevantna te metodološki, koncepcijski i sadržajno dobro formulirana, predlažemo da Vijeće Fakulteta političkih nauka Univerziteta u Sarajevu odobri Ibrahimu Efendiću rad na predloženoj magistarskoj tezi o temi: KONTRADIKCIJE U SAVREMENOM ISLAMSKO-TEOLOŠKOM POIMANJU DRŽAVE: FUNDAMENTALISTIČKA TEOKRATIJA KAO GLOKALIZACIJSKI PRODUKT.

Sarajevo, 28. 01. 2020. godine
                                         ČLANOVI KOMISIJE:

                                                        Prof. dr. Elvis Fejzić, predsjednik
_____________________________________
                                                   Prof. dr. Elmir Sadiković, član
_____________________________________
                                                                           Prof. dr. Nedžma Džananović-Miraščija, član
_____________________________________

